
BIOIQTISODIYOTDA CHIQINDISIZ ISHLAB 
CHIQARISHNI RIVOJLANTIRISH: GERMANIYA 
VA YAPONIYA TAJRIBASI TAHLILI
Rahmatova Shahzoda Aminjonovna 
Markaziy Osiyo atrof-muhit va iqlim o‘zgarishini 
o‘rganish universiteti (“Green University”) magistratura bosqichi talabasi
Ilmiy rahbar: Dilfuza Shakirova Tulkunovna – Markaziy Osiyo atrof-muhit 
va iqlim o‘zgarishini o‘rganish universiteti (“Green University”) 
“Xorijiy tillar” kafedrasi mudiri, i.f.f.d. (PhD)

Annotatsiya. Ushbu maqolada bioiqtisodiyot sharoitida chiqindisiz ishlab chiqarishni shakllantirish 
masalalari Germaniya va Yaponiya tajribasi asosida tahlil qilinadi. Tadqiqotda biologik resurslardan samarali 
foydalanish, organik chiqindilarni qayta ishlash, bioplastiklar, resurs aylanishi, mahsulotning hayotiy siklini 
uzaytirish va sanoat simbiozi kabi yo‘nalishlar yoritilgan. Germaniya tajribasi bioasosli aylanma iqtisodiyot, 
yuqori darajada rivojlangan qayta ishlash infratuzilmasi hamda ilm-fan va sanoat hamkorligiga asoslanadi. 
Yaponiya tajribasi esa 3R+Renewable tamoyili, resurs aylanishi jamiyati, plastik chiqindilarni kamaytirish va 
mahalliy boshqaruv tizimining faolligi bilan ajralib turadi. Maqolada ikki mamlakat tajribasining o‘xshash va farqli 
jihatlari aniqlanib, O‘zbekiston sharoitida chiqindisiz bioiqtisodiyot modelini rivojlantirish bo‘yicha ilmiy-amaliy 
takliflar ishlab chiqilgan.

Kalit so‘zlar: bioiqtisodiyot, chiqindisiz ishlab chiqarish, aylanma iqtisodiyot, bioplastik, biogen resurslar, 
Germaniya, Yaponiya, resurs samaradorligi.

Abstract. This article analyzes the issues of developing zero-waste production within the framework of 
the bioeconomy based on the experiences of Germany and Japan. The study highlights such areas as the 
efficient use of biological resources, the recycling of organic waste, the production of bioplastics, resource 
circulation, the extension of product life cycles, and industrial symbiosis. Germany’s experience is based on a 
bio-based circular economy, advanced recycling infrastructure, and strong cooperation between science and 
industry. Japan’s experience is characterized by the 3R+Renewable principle, the development of a sound 
material-cycle society, the reduction of plastic waste, and the active involvement of local governance systems. 
The article identifies the similarities and differences between the approaches of the two countries and develops 
scientific and practical recommendations for promoting a zero-waste bioeconomy model in Uzbekistan.

Keywords: bioeconomy, zero-waste production, circular economy, bioplastics, biogenic resources, 
Germany, Japan, resource efficiency.

Аннотация. В данной статье на основе опыта Германии и Японии анализируются вопросы 
формирования безотходного производства в условиях биоэкономики. В исследовании освещены такие 
направления, как эффективное использование биологических ресурсов, переработка органических 
отходов, производство биопластиков, циркуляция ресурсов, продление жизненного цикла продукции 
и промышленный симбиоз. Опыт Германии основан на развитии биоориентированной циркулярной 
экономики, высокоразвитой инфраструктуре переработки отходов, а также тесном сотрудничестве 
науки и промышленности. Опыт Японии характеризуется принципом 3R+Renewable, формированием 
общества циклического использования ресурсов, сокращением пластиковых отходов и активной ролью 
местных органов управления. В статье выявлены сходства и различия между подходами двух стран, а 
также разработаны научно-практические рекомендации по развитию модели безотходной биоэкономики 
в условиях Узбекистана.

Ключевые слова: биоэкономика, безотходное производство, циркулярная экономика, биопластик, 
биогенные ресурсы, Германия, Япония, эффективность использования ресурсов.

K I R I S H
Jahon iqtisodiyotida xomashyo resurslaridan foydalanish hajmining ortishi, iqlim o‘zgarishi va chiqindilar 

ko‘payishi ishlab chiqarish tizimlarini ekologik jihatdan qayta tashkil etishni talab qilmoqda. An’anaviy “olish 

– ishlab chiqarish – iste’mol qilish – tashlab yuborish” modeli resurslarga bosimni kuchaytiradi. Shu sababli 
bioiqtisodiyot va aylanma iqtisodiyot tamoyillari bugungi kunda chiqindisiz ishlab chiqarishning muhim ilmiy-
amaliy asosiga aylanmoqda.

Bioiqtisodiyot biologik resurslar, biologik jarayonlar va biotexnologiyalardan foydalanish orqali oziq-ovqat, 
sanoat mahsulotlari, energiya va xizmatlar yaratishga qaratilgan iqtisodiy yo‘nalishdir. Germaniya hukumatining 
yondashuvida bioiqtisodiyot biologik resurslar, jarayonlar va tizimlardan bilimga asoslangan holda foydalanib, 
kelajak iqtisodiyoti uchun mahsulot va xizmatlar yaratish sifatida talqin qilinadi. Chiqindisiz ishlab chiqarish esa 
chiqindilarni kamaytirish, ularni ikkilamchi resursga aylantirish yoki biologik siklga qaytarishga asoslanadi.

M A V Z U G A  O I D  A D A B I Y O T L A R  S H A R H I
Bioiqtisodiyot va chiqindisiz ishlab chiqarish masalalari so‘nggi yillarda barqaror rivojlanish, resurs 

samaradorligi hamda aylanma iqtisodiyot konsepsiyalari bilan uzviy bog‘liq holda keng tadqiq etilmoqda. 
Mazkur yo‘nalishdagi ilmiy qarashlar biologik resurslardan oqilona foydalanish, chiqindilarni ikkilamchi resursga 
aylantirish va uglerod izini kamaytirishga qaratilgan. Geissdoerfer va boshqalar (2017) aylanma iqtisodiyot va 
barqaror rivojlanish konsepsiyalari o‘rtasidagi o‘zaro bog‘liqlikni tahlil qilib, resurslar sarfi, chiqindilar, emissiyalar 
va energiya yo‘qotishlarini kamaytirishda yopiq material va energiya sikllarining ahamiyatini asoslab berganlar. 
Mualliflar bioiqtisodiyot faqat biologik resurslardan foydalanish bilan cheklanmasdan, mahsulotlarning butun 
hayotiy siklini qamrab oluvchi aylanma iqtisodiyot tamoyillari bilan uyg‘unlashgandagina yuqori samaradorlikka 
erishishini ta’kidlaydilar. Kirchherr, Reike va Hekkert (2017) aylanma iqtisodiyot bo‘yicha 100 dan ortiq ilmiy 
ta’riflarni tahlil qilib, chiqindilarni kamaytirish, qayta foydalanish va qayta ishlashning iqtisodiy hamda ekologik 
samaradorligini ilmiy jihatdan asoslab berganlar. Ularning fikricha, chiqindisiz ishlab chiqarish iqtisodiyotning 
barcha bosqichlarini qamrab oladigan tizimli boshqaruv modeliga aylanishi zarur. Federal Government of 
Germany (2020) tomonidan qabul qilingan Milliy bioiqtisodiyot strategiyasi Germaniyada bioasosli iqtisodiyotni 
rivojlantirishning ustuvor yo‘nalishlarini belgilab berdi. Strategiyada biologik resurslardan samarali foydalanish, 
innovatsion biotexnologiyalarni rivojlantirish, ilm-fan va ishlab chiqarish integratsiyasini kuchaytirish hamda 
tabiiy resurslar aylanishini ta’minlash asosiy vazifalar sifatida qayd etilgan.

Federal Ministry for the Environment (2024) ishlab chiqqan Milliy aylanma iqtisodiyot strategiyasi (NCES) 
mahsulotlarni ekologik loyihalash, uzoq muddat foydalanish, ta’mirlash, qayta foydalanish va qayta ishlashni 
yagona qiymat zanjiri sifatida ko‘radi. Strategiyada chiqindilar hosil bo‘lishining oldini olish resurs siyosatining 
eng muhim ustuvor yo‘nalishi sifatida belgilangan.

Fraunhofer-Gesellschaft (2023) tomonidan ishlab chiqilgan “Circular Bioeconomy for Germany” yo‘l 
xaritasida biomassa va biogen chiqindilarni kaskadli qayta ishlash, bioasosli materiallar ishlab chiqarish hamda 
sanoat simbiozini rivojlantirish orqali uglerod aylanishini yopiq tizimga o‘tkazish mexanizmlari ilmiy asoslab 
berilgan.

Yaponiyada bioiqtisodiyot va chiqindisiz ishlab chiqarish bo‘yicha ilmiy-amaliy yondashuvlar Cabinet 
Office of Japan (2024) tomonidan yangilangan Bioeconomy Strategy hujjatida o‘z aksini topgan. Strategiyada 
biomanufacturing, bioasosli mahsulotlar, sog‘liqni saqlash, qishloq xo‘jaligi va sanoatda biologik texnologiyalarni 
keng joriy etish orqali 2030-yilgacha bioiqtisodiyot sohasini rivojlantirish va xalqaro miqyosda yuqori natijalarga 
erishish maqsadi belgilangan.

Ministry of the Environment of Japan (2024) tomonidan ishlab chiqilgan Plastic Resource Circulation 
Policy plastik chiqindilarni kamaytirish, 3R+Renewable tamoyillarini joriy etish va bioasosli plastmassalar 
ulushini oshirish orqali resurs aylanishini ta’minlashga qaratilgan. Mazkur siyosat ekologik dizayn va ishlab 
chiqaruvchilarning kengaytirilgan mas’uliyati tamoyillariga asoslanadi.

Shuningdek, Ministry of the Environment of Japan (2025) e’lon qilgan ma’lumotlarda maishiy chiqindilarni 
boshqarish samaradorligi, poligonlarga yuboriladigan chiqindilar hajmini qisqartirish hamda mahalliy boshqaruv 
organlarining resurs aylanishidagi roli batafsil yoritilgan.

Tahlillar shuni ko‘rsatadiki, Germaniya ilmiy innovatsiyalar, rivojlangan qayta ishlash infratuzilmasi va 
bioasosli aylanma iqtisodiyot modeliga tayanayotgan bo‘lsa, Yaponiya 3R+Renewable tamoyillari, aholi ishtiroki 
va mahalliy boshqaruv tizimi orqali chiqindisiz ishlab chiqarish mexanizmlarini takomillashtirmoqda. Ushbu 
tajribalar bioiqtisodiyot sharoitida chiqindisiz ishlab chiqarishni rivojlantirish bo‘yicha O‘zbekiston uchun ham 
muhim ilmiy-amaliy ahamiyat kasb etadi.

T A D Q I Q O T  M E T O D O L O G I YA S I
Maqolada qiyosiy tahlil, tizimli yondashuv, statistik ma’lumotlarni sharhlash va hujjatli manbalarni o‘rganish 

usullaridan foydalanildi. Germaniya bo‘yicha Milliy bioiqtisodiyot strategiyasi, Milliy aylanma iqtisodiyot 
strategiyasi hamda Federal atrof-muhit agentligi ma’lumotlari o‘rganildi. Yaponiya bo‘yicha Bioeconomy 

Strategy 2024, Basic Act for Establishing a Sound Material-Cycle Society, plastik resurslar aylanishi siyosati 
va Atrof-muhit vazirligi statistikasi tahlil qilindi. Tadqiqot maqsadi Germaniya va Yaponiya tajribasi asosida 
bioiqtisodiyotda chiqindisiz ishlab chiqarishning samarali mexanizmlarini asoslashdan iborat.

Bioiqtisodiyotda chiqindisiz ishlab chiqarishning nazariy asoslari. Bioiqtisodiyotda chiqindisiz ishlab 
chiqarish “chiqindi – bu yo‘qotilgan resurs” degan tamoyildan kelib chiqadi. Bunda qishloq xo‘jaligi qoldiqlari, 
oziq-ovqat sanoati chiqindilari, yog‘och va o‘rmon xo‘jaligi qoldiqlari, organik maishiy chiqindilar hamda boshqa 
biologik materiallar yangi qiymat yaratish manbai sifatida qaraladi. Chiqindisiz modelning asosiy yo‘nalishlari 
biomassa va biogen qoldiqlardan kaskadli foydalanish, bioplastik va bioasosli materiallarni ishlab chiqarish, 
organik chiqindilarni kompost, biogaz yoki bioo‘g‘itga aylantirish hamda mahsulot loyihalashda qayta ishlashga 
qulaylikni hisobga olishdan iborat.

T A H L I L  V A  N A T I J A L A R
Germaniya tajribasi: bioasosli aylanma iqtisodiyot. Germaniya bioiqtisodiyotni iqtisodiy modernizatsiya, 

resurs samaradorligi va iqlim siyosatining tarkibiy qismi sifatida rivojlantirmoqda. 2020-yilda qabul qilingan 
Milliy bioiqtisodiyot strategiyasi tabiiy moddalar aylanishiga mos, bioasosli va barqaror iqtisodiy modelni 
shakllantirishni maqsad qiladi. Bu yondashuvda biologik resurslar faqat xomashyo emas, balki innovatsion 
materiallar, ekologik ishlab chiqarish, farmatsevtika, oziq-ovqat xavfsizligi va biotexnologiyalar rivojining asosiy 
omili sifatida qaraladi.

Germaniya tajribasining muhim jihati bioiqtisodiyotning aylanma iqtisodiyot strategiyasi bilan bog‘langanidir. 
Milliy aylanma iqtisodiyot strategiyasida mahsulot dizayni, material tanlash, ishlab chiqarish, uzoq muddat 
foydalanish, ta’mirlash, qayta foydalanish va qayta ishlash yagona qiymat zanjiri sifatida ko‘riladi. Strategiyada 
chiqindining oldini olish birinchi darajali maqsad sifatida belgilangan.

Rasmiy ko‘rsatkichlar Germaniyada chiqindilarni boshqarish infratuzilmasi yuqori darajada shakllanganini 
ko‘rsatadi. Federal atrof-muhit agentligi ma’lumotlariga ko‘ra, 2023-yilda maishiy chiqindilarni qayta ishlash 
darajasi 67,2 foizga yetgan. Shu bilan birga, maishiy chiqindilar hajmi 2023-yilda 48,9 mln tonnani tashkil etgani 
qayd etiladi. Mazkur ko‘rsatkichlar Germaniyada chiqindilarni qayta ishlash tizimi yuqori darajada rivojlanganini 
ko‘rsatsa-da, chiqindining oldini olish va birlamchi xomashyo iste’molini qisqartirish vazifasi saqlanib qolmoqda.

Germaniya modelida biogen chiqindilarni alohida yig‘ish va qayta ishlash muhim o‘rin tutadi. Rasmiy 
ma’lumotlarga ko‘ra, 2020-yilda 13,65 mln tonna biogen chiqindi kompostlash zavodlari hamda anaerob 
parchalanish va biogaz qurilmalarida qayta ishlangan. Fraunhofer instituti tomonidan ilgari surilgan aylanma 
bioiqtisodiyot yondashuvi esa biogen xomashyodan qiymat yaratish zanjirlarida foydalanish, mahsulot 
ishlatilgandan so‘ng uni qayta ishlash yoki biologik parchalanish orqali uglerod sikliga qaytarishni nazarda 
tutadi.

Yaponiya tajribasi: 3R+Renewable va resurs aylanishi. Yaponiya bioiqtisodiyot va chiqindisiz ishlab 
chiqarishga resurs tanqisligi, yuqori urbanizatsiya va importga qaramlik sharoitida yondashadi. 2019-yilda 
bioiqtisodiyot strategiyasi ishlab chiqilib, 2030-yilgacha bioiqtisodiyot sohasini rivojlantirish va xalqaro miqyosda 
yuqori natijalarga erishish maqsadi belgilangan. 2024-yilda yangilangan Bioeconomy Strategy hujjatida 
bioishlab chiqarish, bioasosli mahsulotlar, qishloq, o‘rmon va baliqchilik sohalarida barqaror ishlab chiqarish 
hamda sog‘liqni saqlash yo‘nalishlari asosiy bozor sohalari sifatida ko‘rsatilgan.

Yaponiyaning chiqindisiz ishlab chiqarish siyosati “Sound Material-Cycle Society” konsepsiyasiga tayanadi. 
Basic Act for Establishing a Sound Material-Cycle Society hujjatida xomashyo va mahsulotlarning chiqindiga 
aylanishini imkon qadar oldini olish, mahsulotlardan uzoq foydalanish, aylanuvchi resurslarni qayta ishlatish, 
qayta tiklash va zarur hollarda issiqlik energiyasi sifatida foydalanish tamoyillari belgilangan.

Yaponiya plastik chiqindilar bilan ishlashda 3R+Renewable tamoyiliga asoslanadi. Plastik resurslar aylanishi 
siyosatida 2030-yilgacha bir martalik plastiklardan foydalanishni 25 foizga qisqartirish, konteyner va qadoqlarni 
60 foiz qayta ishlatish yoki qayta ishlash hamda 2 mln tonna bioasosli plastiklarni joriy etish kabi maqsadlar 
qayd etilgan. Atrof-muhit vazirligi ma’lumotlariga ko‘ra, 2023-moliya yilida Yaponiya maishiy chiqindilarini qayta 
ishlash darajasi 19,5 foizni tashkil etgan, poligonga yuborilgan chiqindi esa 3,16 mln tonnagacha kamaygan.

Yaponiya tajribasining muhim jihatlaridan biri aholi va biznes subyektlari tomonidan chiqindilarni manbada 
saralash amaliyotining yo‘lga qo‘yilganidir. Natijada chiqindisiz ishlab chiqarish korxona ichidagi texnologik 
masala bo‘lib qolmay, milliy boshqaruv va ijtimoiy xulq-atvor tizimining tarkibiy qismiga aylanadi.

Qiyosiy tahlil. Germaniya va Yaponiya tajribasini solishtirish shuni ko‘rsatadiki, har ikki mamlakat 
bioiqtisodiyot va aylanma iqtisodiyot integratsiyasini chiqindisiz ishlab chiqarishning asosiy sharti deb 
hisoblaydi. Germaniya ilmiy-tadqiqot, sanoat innovatsiyasi, yuqori qayta ishlash infratuzilmasi va ikkilamchi 
xomashyo bozoriga tayanadi. Yaponiya esa 3R madaniyati, munitsipal boshqaruv, ekologik dizayn va aniq 
maqsadli indikatorlar orqali chiqindi oqimlarini tartibga soladi.

1-jadval. Germaniya va Yaponiya tajribasining qiyosiy tavsifi1

Mezon Germaniya Yaponiya

Strategik asos Bioasosli aylanma iqtisodiyot va milliy 
strategiyalar integratsiyasi

2030-yilgacha ilg‘or bioiqtisodiyot 
jamiyati va 3R+Renewable

Asosiy mexanizm
Mahsulot dizayni, ta’mirlash, qayta 
foydalanish, biogen chiqindilarni 
kompost va biogazga aylantirish

Saralash intizomi, plastik resurslar 
aylanishi, ekologik dizayn va 

munitsipal mas’uliyat

Kuchli jihat Yuqori qayta ishlash darajasi, ilm-fan 
va sanoat kooperatsiyasi

Aholi ishtiroki, poligonlarga 
yuboriladigan chiqindilar hajmini 

kamaytirish, resurslardan tejamkor 
foydalanishga yo‘naltirilgan boshqaruv 

Cheklov Maishiy chiqindilar hajmi yuqoriligicha 
qolmoqda

Qayta ishlash ulushi nisbatan past, 
chiqindilarni energetik qayta ishlash 

ulushi yuqori

O‘zbekiston uchun ilmiy-amaliy takliflar. Germaniya va Yaponiya tajribasidan kelib chiqib, O‘zbekiston 
sharoitida bioiqtisodiyotda chiqindisiz ishlab chiqarishni rivojlantirish uchun, avvalo, qishloq xo‘jaligi, oziq-
ovqat sanoati, chorvachilik, paxtachilik, bog‘dorchilik va turizm hududlarida hosil bo‘ladigan biogen chiqindilarni 
alohida yig‘ish hamda qayta ishlash tizimini bosqichma-bosqich joriy etish maqsadga muvofiq. Organik 
chiqindilar asosida kompost, biogaz, bioo‘g‘it va bioasosli qadoqlash materiallari ishlab chiqarishni qo‘llab-
quvvatlash tavsiya etiladi. Shuningdek, korxonalarda xomashyo sarfi, chiqindi hosil bo‘lishi, qayta foydalanish 
ulushi, energiya tejalishi va ikkilamchi mahsulot qiymatini baholovchi indikatorlar tizimi joriy qilinishi maqsadga 
muvofiq.

Germaniya tajribasi asosida universitetlar, ilmiy-tadqiqot muassasalari va ishlab chiqarish korxonalari 
o‘rtasida bioiqtisodiyot klasterlarini shakllantirish mumkin. Yaponiya tajribasi esa mahalliy hokimiyat, biznes va 
aholi o‘rtasida chiqindilarni saralash hamda qayta ishlashga yo‘naltirilgan mas’uliyat taqsimotini kuchaytirish 
zarurligini ko‘rsatadi. Bir martalik plastik mahsulotlarni kamaytirish va bioasosli, qayta ishlanadigan qadoqlash 
materiallariga o‘tish bo‘yicha aniq maqsadli ko‘rsatkichlarni ishlab chiqish maqsadga muvofiq.

X U L O S A  V A  T A K L I F L A R
Bioiqtisodiyotda chiqindisiz ishlab chiqarish zamonaviy iqtisodiyotning ekologik va texnologik 

transformatsiyasini ifodalaydi. Germaniya tajribasi bioasosli aylanma iqtisodiyotni rivojlantirishda yuqori 
darajadagi qayta ishlash infratuzilmasi, ilmiy innovatsiyalar va mahsulotning hayotiy siklini boshqarish muhim 
ahamiyatga ega ekanini ko‘rsatadi. Yaponiya tajribasi esa 3R+Renewable tamoyili, munitsipal boshqaruv, aholi 
ishtiroki va ishlab chiqaruvchi mas’uliyati chiqindisiz ishlab chiqarishning muhim shartlari ekanini tasdiqlaydi. 
O‘zbekiston uchun mazkur tajribalar qishloq xo‘jaligi qoldiqlari, oziq-ovqat chiqindilari, organik maishiy chiqindilar 
va bioasosli materiallar ishlab chiqarishini birlashtirgan milliy chiqindisiz bioiqtisodiyot modelini shakllantirishda 
amaliy ahamiyatga ega.

